
書啟六十五首

【與晏相公〈殊〉書〈皇祐元年〉】

春暄，伏惟相公閣下動止萬福。修伏念曩日相公始掌貢舉，修以進士而被選；及當鈞衡，

又以諫官而蒙獎擢。出門館不為不舊，受恩知不為不深。然而足跡不及於賓階，書問不

通於執事。豈非飄流之質愈遠而彌疏，孤拙之心易危而多畏？動常得咎，舉輒累人，故

於退藏，非止自便。今者偶因天幸，得請郡符。問遺老之所思，流風未遠；瞻大邦之為

殿，接壤相交。因得自伸懇悃之誠，庶幾少贖曠怠之責。伏惟相公朝廷元老，學者宗師，

尚屈蕃宣，行膺圖任。伏惟上為邦國，倍保寢興。企望旌麾，無任激切。

【答胡秀才啟】

修啟。竊以考行選賢，故人皆修德而自厚；論才較藝，則下或炫己而忘廉。誠誘養之道

殊，致進趨之勢異。浸久之俗，益薄惡而可嗟；習見為常，遂安恬而不怪。伏以秀才學

優墳史，詞富文章，能力行以自強，方韞藏而待價。豈期誤舉，遂爾遺材！惟賢食之不

家，顧良時之難得。譬夫餓者，雖恥嗟來，因而無言，亦將不及。既一慚之莫忍，遂兩

訟以交興。逮乎究窮，果自明白。矧朝廷之選士，惟寒俊之是先，雖爾初屯，理將後得。

必也蒞官學古，為政臨民。當獄訟而平心，視斯為戒；利公家而忘己，效此必爭。苟終

身之不回，雖一眚之何患？如此，則圭璧之玷，猶或可磨；日月之更，其將皆仰。至於

較定能否，明辨是非，形長者豈度之私，貌妍者非鑒之惠。但慚淺識，惟竭至公。漁者

讓泉，思古人而莫見；私門受謝，亦鄙誌之不為。

【辭副樞密與兩府書〈嘉祐五年十一月〉】

右修啟。伏奉制命，特授依前官充樞密副使者。聞命若驚，撫躬無措。伏念修稟生孤苦，

賦性拙疏，才不足以適時，少本無於遠誌，早迫逮親之祿，學為應用之文。而自叨塵侍

從之聯，荏苒歲月之積，初無實效，少補明時。中被謗讒，固多憂而速老；素非強力，

加困病以成衰。白首禁林，厚顏時彥，方欲自請江湖之上，漸謀田畝之歸。屢瀝危誠，

未蒙恩許，敢希聖選，登貳樞庭。夙夕內循，俯仰惟懼，已形懇奏，期必寢停。伏望昭

文相公借以閔憐，察其悃迫，幸因對見，特為開陳，俾遂牢辭，庶安常分。謹奉狀披聞。

【又謝兩府書〈嘉祐五年十一月〉】

此者叨膺聖選，俾貳樞庭。渙命已行，循涯匪稱。伏念修學非臻奧，才不逮中，仰屬昌

期，猥塵朊仕，抱孤忠而自許，顧獨立之易危。竊比古人，每常嗟其巽懦；有誌當世，

徒自愧於衰遲。雖策勵之愈勤，信技能之奚取？久屍厚祿，進無補於高明；屢乞方州，

冀漸謀於退縮。敢期誤寵，繆及匪才？此蓋伏遇昭文相公，協讚大猷，翊宣元化，為時

柱石，持物權衡，急於甄才，過及庸品。第堅一節，力勉不能，上酬聰睿之知，次答陶

熔之賜。

【謝參政與兩府書〈嘉祐六年閏八月〉】

寵兼憂而並至，恩與責以俱深。叩讓靡從，撫循無措。伏念修稟生孤懦，賦識迂愚，力

微非致遠之才，學陋無適時之用。徒緣士類，早借稱揚。幸會聖時，過加獎擢，既叨塵

於侍從，遂竊與於謀謨。待罪樞庭，顧無分而可錄；備員政府，用累日以敘升。豈惟致

寇之虞，奚逭曠官之誚？此蓋某官心存體國，道廣濟時，謂庶政之交修，必群材之博取，

誤加品目，俾玷光靈。雖冥拙之無知，豈忘感勵；苟疲駑之可策，尚冀涓塵。鄙訥之誠，

敷陳罔罄。

【回池州呂侍讀〈溱〉謝到任書〈嘉祐八年春〉】

伏承祗奉明恩，已臨善治，雖未充於士望，聊有漸於復亨。深慮危心，君子固嘗多難；

處窮與否，昔賢因以知人。矧遠器之莫量，佇華塗之歸踐。過承謙挹，曲損諭言。感愧

之誠，敷宣罔既。春和在候，福履增休。

【英宗覃恩轉官回前兩府賀書〈嘉祐八年四月〉】

叨膺渙渥，敘進官聯。祗荷恩榮，豈任戰懼。伏念某識非周物，學不逮人。蒙先帝之誤

知，自諸生而獎擢，久塵侍從，蔑著聲猷。不圖衰病之齡，進備政機之貳。幸久安於無

事，容充位以素餐。未知報國之方，遽結遺弓之恨。屬皇明之繼照，均慶萬邦；發大號

以惟新，推恩一切。致茲濫及，莫獲懇辭，內省庸虛，實虞顛覆。此蓋某官為時元老，

協德一心，言成華袞之文，誌樂菁莪之育，素加品目，遂至叨逾。方懷感勵之私，遽辱

誨存之枉。佩銘悚愧，交集襟靈。

【回文相公辭起復使相判河南書〈嘉祐八年四月〉】

伏承光奉制書，起從哀次。未皇馳賀，特辱貽函。伏惟留守太師相公望重縉紳，道高岩

廟。出處之際，係中外之重輕；馳張有宜，兼將相之文武。蔚為元老，柬在先朝。雖孝

性之隆，專守經而執禮；而權時之制，或以義而斷恩。副聖君仄席之思，見忠臣許國之

急。諒難遵於固避，幸勉屈於至情。修方與蒼生，同茲引領。遽煩誨諭，但極感悰。

【回富相公〈弼〉辭樞密使書〈嘉祐八年五月〉】

此者伏審光膺制命，登讚國機，渙號始行，群情胥悅。伏惟樞密相公縉紳舊德，社稷元

勳。維石岩然，朝廷以為輕重；長城隱若，中外係其安危。向由執禮以居憂，重於至性

之難奪。聖君仄席而勞想，樞庭虛位以待賢。自聞召節之來歸，故雖行路而相慶。矧惟

庸昧，早辱知憐，幸陪副貳之聯，得企光塵之末。賴庇冀逃於罪戾，望賜有過於蒼黔。

敢謂謙撝，例貽誨翰。罔知承命，但極感悰。

【又回富相公謝書〈嘉祐八年五月〉】

伏承顯奉制書，茂膺寵數，伏惟歡慶。伏惟樞密太師相公學優孔、孟，道協皋、夔。屏

於萬邦，申伯之兼文武；秉乎一德，仲山之不剛柔。嘉謀早著於先朝，時望久隆於岩石。

屬嗣聖繼明之始，乃宵衣講治之初，首速元臣，來還宰席。三接之際，群心以安。出納

樞機，雖為於要任；調和鼎鼐，當正於鴻鈞。始塞輿談，實非私論。敢期謙眷，曲示誨

函，既深抃躍之誠，復積悚銘之抱。

【回鄭〈獬〉錢〈公輔〉二舍人謝新除書〈嘉祐八年八月〉】

伏承顯奉制恩，升華禁掖，允膺聖選，式協輿談。朝廷之體尊嚴，王者之居淵默。德澤

宣布，必使入人心之深；號令發揮，而能鼓天下之動。惟是代言之任，實資博古之英。

伏惟某官履行敦方，材猷敏茂，藹一鄉之佳譽，掩眾俊以名科。通達古今，固已優遊於

儒學；出入侍從，是宜顧問於清閑。果被僉俞，並司典訓。竦萬方之視聽，追三代之文

章，遂升榮塗，益奮賢業。共慶得人之盛，方深竊抃之私。遽辱謙撝，特貽誨翰。感銘

之素，敷敘奚殫。

【回皇子神宗辭使相封淮陽郡王書〈嘉祐八年九月〉】

伏承光奉制書，峻膺寵數，伏惟歡慶。竊以命官有秩，正上下之等威；制禮緣情，以親

疏而隆殺。惟是國家之舊典，蓋推天下之至公。郡王相公識稟誠明，學窮原本。篤於樂

善，因天性之自然；舉必有儀，秉君子之常德。地崇塚嗣，望著宗英，兼升將相之榮，

顯被山川之錫。有光典冊，允協朝僉。豈謂仁私，曲貽誨翰，感銘之素，敷述奚殫。

【與安撫密學啟】

伏自安撫密學顯奉寵靈，出分寄任。邊氓被德，蔚興襦袴之謠；宸眷倚材，隱若金湯之

固。實借威名之重，即疇勳績之華，入踐廊廟之崇，以副縉紳之望。祁寒在候，福履凝

休。瞻頌傾虔，罔殫庸鄙。

【賀延州程太尉〈戡〉加節度使再任啟〈治平元年〉】

伏審賜節中宸，建侯巨屏，伏惟慶慰。恭惟太尉閣下剛明稟哲，純一端誠，嘉猷夙著於

本朝，偉望尤先於舊德。久鬱岩廊之用，屢淹藩翰之居。惟關陝之一方，苦干戈而累歲。

用兵之後，疲傷尤急於撫綏；難信之盟，醜黠宜先於經制。是膺帝眷，實允朝僉。大纛

高牙，雖暫煩於節度；鴻鈞元鼎，行即俟於登庸。乃公議之久然，匪私情之獨禱。春陽

式序，幕府肇開，伏惟上為邦家，精調寢膳。

【轉吏部侍郎回謝親王書〈治平元年五月〉】

X-GORB Books | zh.wikisource.org | CC BY-SA 4.0 4 / 17



歐陽修集/卷096

祗膺渙渥，交積兢慚。伏念某學問不強，顓蒙自守。流離當世而寡合，幸會先朝之誤知，

拔自眾人，俾參國論。而屬承祧嗣慶，布治惟新。以聖主而責愚臣，方懷惕懼；假小人

而乘大器，豈不隮顛？故當成命之初行，屢竭愚誠而必請。而君恩至篤，天聽莫回。此

蓋某官借以餘光，致茲冒寵。仍貽誨翰，曲賜褒揚，感佩之私，敷陳罔既。

【回潁王書〈治平元年六月〉】

右修啟。伏承顯膺帝制，榮啟國封，伏惟歡慶。某官宇量閎深，機神敏悟，玉質非由於

追琢，天姿自發於純明。德盛地尊，乃王家之屏衛；色溫言厲，為宗籍之表儀。顧惟爵

秩之崇，實係朝廷之體。真王錫號，蓋遵有國之彝章；寵命始行，方愜至公之輿議。豈

期謙挹，曲示誨函。感戢之私，欣瞻並集。

【賀潁王書〈治平元年六月〉】

右某啟。伏承顯頒帝制，榮啟國封，伏惟歡慶。某官純茂凝姿，溫仁秉哲。濟之學問，

而以廣其業；履夫崇高，而能守以謙。蔚然德譽之隆，式是宗藩之列，遂膺典冊，進位

真王。胙之土以建邦，實資親屏；爵於朝而示眾，蓋匪私恩。方寵命之初行，聽僉言而

惟允。莫遑伸慶，徒積欣瞻。

【回宋相公〈庠〉謝除司空致仕書〈治平元年十二月〉】

右修啟。伏承顯奉制書，入膺召節，遂諧歸政之請，兼升論道之崇，伏惟慶慰。司空相

公道覺天民，學臻聖域。兩朝碩望，文武兼資；四海具瞻，縉紳取法。雖欲優遊於進退，

實係輕重於朝廷。矧初政之日新，方任人而圖舊，所以奏封累上，眷遇彌隆。終於雅誌

之重違，難徇輿情之所惜，聳高風以勵偷俗，介眉壽而膺百祥。若賢若愚，以榮以祝，

況惟庸懦，早荷知憐。方深欣頌之私，遽辱誨存之厚。感銘之至，敷敘奚周。

【回文相公謝服闋入覲書〈治平二年〉】

右某啟。伏承榮奉制恩，顯膺寵典，伏惟慶慰。恭惟相公道兼文武，功著鼎彝，言行縉

紳之表儀，出入朝廷之輕重。自執至情而不奪，勉從制禮之難逾，爰被徽章，遂趨召節。

介圭來覲，方優體貌之隆；前席嘉謀，即正弼諧之任。實係士夫之素論，豈惟朽拙之焉

依。敢謂謙撝，特貽誨翰，感銘之至，欣抃交深。

【又回文相公服除遷侍中移判永興書〈治平二年四月〉】

右修啟。竊承顯奉制恩，薦膺寵拜，伏惟歡慶。恭惟太師侍中器深宏達，業茂經綸，馳

張文武之才，出入將相之任。而日者來覲冕旒之邃，喜聞履舄之聲。從容話言，固多仁

者之利；體貌耆哲，是惟先帝之臣。宜加異數之優，以為一面之重。雖方勞於憂顧，借

有素之威名。然而患輕四支，不足爬搔於蟣虱；坐制萬里，理當根本於朝廷。即期廊廟

之來歸，始慰士夫之素望。過蒙謙挹，曲示誨言。趨賓以無由，積感悰而徒切。

【又回文相公辭避樞密使啟〈治平二年四月〉】

右修啟。此者伏承顯膺制命，首讚樞庭。伏惟某官業茂兩朝，望崇百辟。向自入親法座，

欣體貌於元勳；出撫西師，借威名於獷俗。然而籌謀當出於帷幄，根本固在於朝廷。果

茲暖席之未遑，已被追鋒之迅召。揚庭誕告，方喜動於朝紳；仄席來儀，固渴聞於嘉話。

竊承謙挹，尚欲逡巡，敢謂不遺，亦貽善誨。即期前賀，但切感銘。

【回杭州蔡端明〈襄〉謝到任書〈治平二年十月〉】

右修啟。伏承出領要藩，已諧禮上，伏惟歡慶。某官剛毅體仁，粹明迪哲，直道信於中

外，高風凜乎縉紳。頃煩持橐之清資，蓋賴富民之餘術。經綸之業，蓄素蘊以未施；偃

息於藩，邈衝懷而自遠。雖重違於誠請，實深鬱於輿情。諒暖席之未遑，即追鋒而迅召，

遂登大用，顧匪私言。寒律向嚴，神襟善嗇。瞻凝感著，交集悰靈。

【回吳侍郎〈奎〉辭副樞書〈治平四年二月〉】

右修啟。伏承顯奉制恩，寵升樞近。伏惟某官才兼文武，業茂皋、夔，左右帷幄之謀謨，

出入朝廷之輕重。自丁至戚，暫解繁機，執喪禮以過哀，雖君命而難奪。祥琴甫禦，召

節甚嚴。尚少鬱於登庸，姑復還於舊物，光輔一人之新政，式副四海之具瞻。敢謂謙撝，

曲貽誨翰。方屬臥漳之告，莫申賀廈之誠，感抃之私，敷陳罔既。

【回諫院傅龍圖〈卞〉攀違書〈治平四年三月〉】

修猥以非才，久竊重任，報效初無於毫髮，怨仇已積於丘山。近蒙睿恩，曲徇誠請，與

之近郡，俾養衰年。荷聖主之保全，賴公朝之議論，俾獲奉身而退，方懷去德之思。諫

院龍圖舍人深閔孤危，特迂誨翰。意愛勤甚，有逾平時；風義凜然，可激薄俗。仰止門

仞，莫遑敘違；銘之肌膚，永以佩賜。瞻依之懇，敷道奚周。

【亳州到任謝兩府書〈治平四年三月〉】

修此者祗荷朝恩，出分郡寄。退循忝冒，徒積兢慚。伏念修學知行己，而智不周身；才

匪適時，而任參大政。用過其量，危而必顛，乃物理之宜然，偶天幸而獲免。昨以怨仇

並作，讒謗交興。蓋逢堯、舜之聰明，方與夔、龍而左右，講新至治，銷伏狂邪。而市

虎之言，雖驚於眾聽；投豺之惡，遽屏於遠方。得逃九死於非辜，實荷更生之大賜。今

者特蒙睿眷，深察孤忠。樂土近藩，已曲從於私欲；清資顯秩，仍過竊於寵靈。舍衰疲

勉強之勞，就空曠逍遙之適。然而坐思補報，歎心存而願違；卻視風波，猶寢驚而夢噩。

顧獲全身而至此，豈非宰物之深功？仰佩恩私，但銘肌骨。

載念修以至愚之樸陋，蹈可畏之危機。徇物從時，既昧自容之計；拂衣遠去，又無先見

之明。惟貪得於暮年，致以身而取辱。而識雖不早，悔尚可追。至於緝風雨之敝廬，治

鬆菊之三徑，少假歲年之頃，即為田畝之人。固將追野老而行歌，永陶聖化；恃仁人之

在上，必保餘生。尚有斯誠，猶煩再造。炎方盛，機務至繁，上為廟朝，精調寢膳。瞻

依之懇，敷述奚周。

【回潁州通判楊虞部書】

修啟。茲者赴郡假塗，久留賓次，過承眷與，日接宴言。遽此暌違，實增感戀。但以柅

車之始，視職方初，雖云陋邦，粗有人事，加以大暑，遂成病軀。旦夕之間，方思布款；

急遽之至，先以惠音。且承別來，福履清勝。修以衰朽，得此退藏。如夙昔之所聞，皆

少過於其實；惟寂寞之為樂，須漸久而益佳。餘非悉談，更冀多愛。

【回西京留守韓侍郎〈贄〉書〈治平四年六月〉】

右修啟。此者祗荷朝恩，出分郡寄。顧惟庸妄，早乏聲猷，才非經濟之謀，位玷光華之

寵。進陪國論，無補於休明；動觸禍機，可嗤於樸戇。賴聖神之燭理，獲終始以保全。

許解要權，俾逃重責；仍分善地，以養衰齡。留守龍圖侍郎清德鎮浮，純誠接物，曲敦

故舊，不我鄙遺，遠形誨獎之言，以慰孤危之跡。嗟時久薄，孰為金石之交；因歲大寒，

方見鬆筠之色。凜然高誼，可激偷風。永佩恩私，但銘肌骨。晤言未遂，溽暑方隆，更

冀珍調，以符瞻詠。

【回寶文呂內翰〈溱〉書〈治平四年九月〉】

右修啟。茲者伏承寶文內翰被召禁林，升華內閣。仰惟道德名望之老，久淹言語侍從之

流。以望之之忠誠，兼孔光之慎密。豈止典謨潤色，朝廷遂變於斯文；固已朝夕論思，

天下獲受其陰賜。雖未正秉鈞之任，而姑副仄席之求。凡在縉紳，皆同慶抃；況於庸鄙，

最荷知憐。而多病早衰，思乞骸而已久；因閑成懶，顧與世而益疏。豈無向慕之私，殊

闕寢興之問。敢期惠眷，先辱誨言。世路多虞，方歎風波之惡；歲寒已甚，始知松柏之

心。感慰之深，敷陳奚既。清霜戒候，內直方嚴，惟冀珍調，以符瞻詠。

【賀樞密使呂太傅〈公弼〉書〈治平四年〉】

右修啟。伏承顯膺寵典，登進樞庭。成命始行，輿言僉允。伏惟某官存誠直諒，蹈道中

和，學臻三代之英，世濟八人之美。論思獻納，已多補益之勤；謨明弼諧，久韞經綸之

業。三朝眷遇，一德老成，尚虛黃閣之居，姑正紫樞之位。坐籌帷幄，方資制勝之謀；

正席鈞台，始慰具瞻之望。顧惟衰朽，早辱知憐，惟與蒼黔，同深慶抃。

【賀韓相公〈琦〉罷相轉司徒兩鎮節度使判相州書〈治平四年冬〉】

右修啟。伏審榮被恩俞，勉從懇請，極便蕃之寵命，均休逸於名邦。伏惟司徒侍中誠明

發揮，德業久大，三朝顧遇，百辟表儀，挺金石之純誠，當國家之大事。上所取信，有

疑決於元龜；民之具瞻，為望重於九鼎。屬聖神之嗣統，方毗倚於老成。而功高不居，

誌確難奪。爰並推於異數，用顯答於元勳。孰不秉旄，詎有兼持於雙節；昔嘗衣錦，今

而盛服於九章。極古今儒者之至榮，保進退君子之全德。顧惟庸懦，久辱知憐，聆誕告

之頒行，極私誠之竊抃。隆寒戒候，大旆啟行，伏惟上為廟朝，精調寢膳。傾依瞻頌，

筆舌奚殫。

【回青州吳資政〈奎〉書〈治平四年〉】

右修啟。伏承光被制恩，出臨藩服。斯民之幸，將蒙豈弟之仁；有識所嗟，共惜忠賢之

去。伏惟資政侍郎智周物表，性自誠明，學窮仁義之本原，識達古今之治亂。匪躬之操，

出入三朝；秉心不回，進退一德。方聖神之嗣統，賴耆哲以倚衡。送往事居，其勤亦至；

沃心造膝，為益已多。毅然君子之剛，卓爾大臣之節，信於中外，明若丹青。雖就逸均

勞，暫倚殿邦之重；而用人圖舊，諒難暖席之安。顧惟衰退之蹤，終托光輝之末。隆寒

戒候，大旆啟行。上為廟朝，精調寢膳。

【回陳州王密學〈陶〉賀冬書〈治平四年〉】

右修啟。天心來復，七日之亨有初；陽氣潛萌，萬物之生以此。茲謂履長之慶，宜膺多

福之祥。伏惟某官性稟純誠，識窮至韞。講明道德，是惟舊學之臣；啟沃謀猷，蔚有嘉

言之話。暫遂偃藩之便，已勞側席之思；即膺圖任之求，庸慰具瞻之望。顧慚衰朽，方

卜退藏，自期田畝之獲安，惟幸仁人之在上。傾依祝詠，交集悰靈。

【回諫院吳舍人〈充〉書〈熙寧元年二月〉】

右修啟。伏承光奉制恩，入司書命。得人為盛，輿頌同欣。伏惟某官器稟純明，道探淵

蘊。清名峻望，獨映於一時；碩學高文素推於群彥。果被上心之柬，進膺寵命之華。紅

藥翻階，直禁垣之清切；紫荷持橐，陪法從以雍容。文章追三代之風，號令警四方之聽。

允歸鴻筆，增重本朝。顧惟衰朽之退藏，方與縉紳而竊抃。豈期謙眷，特枉誨函，感服

之私，敷言罔既。

【與開封知府呂內翰〈公著〉書〈熙寧元年四月〉】

伏自某官輟從邇列，暫領陪藩。竊顧愚蒙，獲茲庇賴；載惟孤拙，每荷優容。積於佩德

之誠，無異遺民之愛。恭惟入趨宸扆，榮署天畿，仰匪日以政成，即疇賢而柄用。始茲

溽，宜乃高明。伏惟上為邦家，精調寢膳。

【回王先輩〈安國〉謝賜及第書〈熙寧元年〉】

某啟。伏審先輩顯承嚴召，明試雄文。立若堵牆，駭筆端之灑落；程之衡石，留帝覽以

稱嗟。遂膺賜第之榮，式副求賢之意。講明仁義之奧，久以充中；發揮德業之光，實從

茲始。凡居交舊，孰不欣愉？雅眷不忘，惠音斯及，其為銘佩，難罄敷宣。

【謝判大名府韓侍中惠書啟〈熙寧二年夏〉】

右修啟。伏念東秦僻處，在海一涯；全魏相望，溯風千里。特枉惠音之問，實惟眷與之

私，兼承鎮撫之餘，克集休祥之祐。伏惟某官道優文武，業茂皋、夔，為百辟之表儀，

首三朝之勳德。從容進退，雖不有於成功；出入勤勞，實未忘於憂國。頃遂便藩之請，

豈遑暖席之安。屬北州大震之災，加仍歲洊饑之後。流亡殍踣，民未復於故居；招輯綏

來，上方倚於元老。豈不少煩於思慮，夫何暇顧於衰殘？乃知才大經綸，固多餘裕；契

敦道義，敻出常情。辱知己之既深，輒忘言於敘感。統臨寄重，炎燠時繁，更祈上為邦

家，精調寢餗。即還大用，均福群黎。蕞爾孤生，但同輿頌。

【回宮教丘寺丞書〈熙寧三年六月〉】

右修啟。不聆嘉話，忽已再期。晚節無堪，久思歸於南畝；上恩未忍，猶復委於東州。

但謀屏跡以深藏，敢冀時髦之枉顧？遠貽誨問，實慰病衰，示之進退之方，勵以始終之

節。愛人不苟，知君子之用心；服義甚高，俾懦夫之有立。仰銜眷與，徒極佩銘。載嗟

疾恙之攻，兼以年齡之迫。雖請纓自效，豈不竊慕於功名；而伏櫪已疲，第恐難勝於鞭

策。未期披款，徒以傾馳。暑伏方炎，襟靈善嗇。區區之懇，敷布奚殫。

【回李舍人〈壽朋〉書〈熙寧三年冬〉】

右修啟。此者伏承顯膺寵命，入直禁垣，台閣登賢，縉紳共慶。舍人器涵閎遠，德蘊純

深，講仁義之淵源，極天人之精祲。備言語侍從之列，承清閑顧問之榮，時望蔚然，與

輿談久屬。果被上心之柬，進司書命之嚴。惟帝制之坦明，必訓辭之深厚。金相玉振，

煥三代之文章；雷動風行，警四方之耳目。遂歸鴻筆，增重本朝。顧惟衰病之餘，敢辱

眷勤之貺？遽先惠問，益認撝謙。感服欣愉，敷陳罔既。

【賀王相公〈安石〉拜相啟〈熙寧四年冬〉】

伏審榮膺帝制，顯正台司，伏惟慶慰。伏以史館相公誠明稟粹，精祲窮微。高步儒林，

著三朝甚重之望；晚登文陛，當萬乘非常之知。論道黃扉，沃心黼扆，果被往諧之命，

遂膺爰立之求。左右謀謨，方切倚衡之任；縉紳中外，益崇岩石之瞻。竊顧病衰，恪居

官守，莫陪班謁，徒用馳誠。春序布和，政機惟密，伏惟上為邦國，精調寢興。欣抃之

誠，敘陳罔既。

【致仕謝兩府書〈熙寧四年六月〉】

某啟。此者獲解郡章，許歸田畝，荷聖君之念舊，越常典以推恩。內自省循，惟知感涕。

伏念某猥以一介之賤，幸會千齡之期。學業素荒，早接俊遊之末；謀謨無取，晚陪國論

之餘，訖於報效之蔑聞，徒蹈危機之可畏。而年齡遲暮，疾病侵攻，乃以難強之筋骸，

坐屍逾分之榮祿。自陳懇悃，頗歷歲時。猶蒙上之哀憐，久乃賜其開可。奉身而去，悵

負國之已多；受寵至優，但捫心而自愧。此蓋伏遇某官權衡萬物，佐佑三朝，思輔治於

和平，務敦行於仁厚。不遺故舊，期俗革於偷風；過借寵光，俾民知於愛老。致茲渙渥，

並及衰殘。已自屏於明時，惟永藏於大賜。

【代辭胥學士啟】

某聞駑蹇之材雖謝，終戀於故軒；頡頏之羽方歸，尚懷於廣廈。何則？物由時制，質以

願違，瞻後來以不遑，豈卑飛而自適。矧在最靈之品，優叨再造之仁。拘文憲以難逾，

舍藩牆而輕去。翩如秋帶，臨一水以將歸；䨴若晨霞，與孤舟而遂往。恩渥山積，感緒

絲棼。

竊念某材實懦庸，識惟黭淺，謬偷生於人壤，獲遘幸於王塗。弓冶傳家，耒耜遵業，嘗

畏圈牢之誚，樂聞《詩》、《禮》之言。逮過弱齡，粗堅苦節。且親闈就養，宦路隨方，

西走巴賨，南浮江澨。登稽山而訪古，學謝前良；歷劍阪以刊銘，文慚往哲。何嘗不跂

清徽於朝闥，詠鴻藻於聖門。丈席是依，寸晷惟競，僅偕童刻之技，終無老成之風。性

既愚而不移，齒及壯而自惕。

幸遘當陽求士，上哲持衡，勉趨翰墨之場，濫齒孝廉之舉。袍紛紛而若雪，誌凜凜以懷

霜。鑒本無私，敢逃於蚩鄙；科非有備，遽荷於甄收。玷妙簡以惟精，撫微生而何幸。

洎春闈之較藝，叨雲陛以策名。山木呈材，自選掄而為器；冶金效用，荷熔造以成功。

進匪時來，幸由恩假。

自此從風宦牒，授任選台，俾外掌於司刑，尋參榮於軍幕。幸蒞熙熙之壤，姑隨冉冉之

趨。若乃民命所矜，在一成而致慎；憲條具設，知五聽之惟難。允非幹明，曷副欽恤？

而某身專吏局，世匪法家。象鬥之制斯嚴，肇聞甲令；磔鼠之能素寡，舉乏片言。矧乎

人有刻木之嫌，口擅鑠金之利，或行如黠虜，或巧過騰猿。居多納履之防，願奉酌泉之

戒。事機匪一，識局難周，惟曠弛之是憂，在憲章而可懼。弱羽未沉於泥滓，福星聚列

於珠躔。

幸遇某官，京輔移轅，軍牙蒞政。金鼇虛署，久稽上笏之榮；銀兔分符，實重專車之任。

撫治綱之大振，使訟牒以浸銷，茂草鞠扉，甘棠蔽坐。不謂斗筲之役，載依旌棨之門，

榮立府庭，恪奉條教。卿雲之蔭雖廣，潤及於纖荊；冬日之愛至高，惠先於一物。降包

荒之大體，示含垢之深仁，賜以雍容，優其顏色。常與言於麈柄，許獻技於鈴齋，曲矜

蹇蹇之軀，過損循循之誘。

重念某襟靈不爽，道藝非優，自竊吹於秀科，頗空食於官舍。嘗欲溫故於案几之暇，勵

力於歲月之餘，冀少益於顓愚，庶上裨於亨遇。而寡聞自任，�扞格奚勝？學圃遂荒，

整一經而不治；文緒難繹，懼彌日而無成。露狂狷以居多，黷聰明而為甚。斷無他技，

動乏所長，徒祗事於麾旄，固無施於塵露。

豈謂伏蒙某官恢山藪之量，納菲葑之言，曲掩疵瑕，薦加題品。褒采一介，靡遺五管之

微；甄拔下流，有過眾人之遇。舉空疏之器，爰定品於優長；飾暗弱之姿，將類能於開

敏。矜其拙效，嘉乃妄庸，上辱哲明，曲型表薦。且俾預官聯於轂下，參器使於民間，

苟檢操之有渝，引簡書而共守。

所念名編桂籍，已塵玷於大猷；跡廁金台，復叨居於始賞。恩逾素望，理邁常均。永懷

肉骨之私，寧止捐軀之報！方幸輝光未運，使節少留。願旅翮之有依，適諧棲集；何飛

蓬之易轉，遽至飄離。俄及戍期，倏辭藩嶽，結課蔑聞於最賦，省躬幸免於常刑。初履

有光，優慈是賴。而自解曹符而退處，終歲律以寓居。荷眷待以特殊，沐沾濡之至澤，

越後筵之禮分，接右席之賓儀。置酒梁園，幾逢於美景；觀容相圃，屢奉於清歡。給舳

艫以備行，假輿台而補乏，士林增耀，民巷改觀。今則已揆良辰，將還舊篳，違樂郊而

去德，戀大幕以銷魂。行當聞優詔於塗中，候歸艎於日下。瀛洲秘局，式瞻侍從之班；

溫樹近司，永托陶熔之造。願趨槐府，獲效蓬心，攬涕敘誠，隕首誓報。卑情無任。

【代人辭官狀】

溫辭甫及，渥命駢臻。竊用退思，匪遑祗受。伏念某本以孤宦，托於盛時，專室之性甚

愚，外廷之遊粗足。寅緣聖獎，寵濫朝榮。屬潛邸之署官，首膺表擢；陪學黌之講道，

無所發明。旋預政機，益承恩紀，欽纘圖而布慶，亞司會以名官。隘薄奚勝，深懼覆於

公餗；毫分未報，自愧食於土毛。而乃曲被宸慈，驟隆禮秩，既褒異於邦爵，復登貳於

天官。震悸來並，墨無措，已陳車府之奏，冀息鄉校之譏。方聽俞音，尚希舊貫。伏望

某官軫念庸識，鑒諒危衷。享其所宜，勿使其進冒；誠有所訴，特示於保全。獲追寢於

恩章，實有依於德蔭。

【上李學士啟】

某猥策草茅之愚，近膺寒素之日。沿宦牒而便道，許以過家；入里門而下趨，遂茲稅鞅。

想孤生之弱植，早自困於無津。竊希上國之並遊，偶以諸生而著錄，久彈鐔於外舍，托

推轂於名卿。然而泰機後門，最嗟於晚出；蘭台雅聚，本格於清流。某官躧履起迎，一

顧增價，借以左右之譽，視如子姓之親。辱謝公之齒牙，憐其未立；經平子之題目，時

不敢更。遂憑外獎之華，獲致榮階之漸。仰銜殊遇，陰誓銘藏。至於當便坐而執經，對

諸公而隸筆。聞麈尾之餘論，入於耳而不忘；得師門之一言，書諸紳而故在。越流離於

下國，悵洵遠於崇閎。在陰鮮歡，歲崢嶸而倏盡；逃虛既久，音謦咳而不聞。逖仰墮鱣

之庭，豈勝疲馬之戀？

【又上李學士啟】

某啟。伏自學士被渥帝宸，躋榮史局，嘗貢躍螽之懇，諒塵隱几之觀。然而偃宣父之風，

草蒂何勝於餘暖；望長安之日，葵心愈屬於愛輝。計六氣之順調，降百祥而穰簡。恭以

學士星奎稟粹，玉鎮凝華。敏學兼該，復一變而歸乎道；美文鼓動，導元氣而泄其和。

自丁千載以親逢，出協五靈而瑞聖，當天下之第一，履大名而久居。爰屬國家盛紀無疆

之休，慎求良史之實。仰惟俊望，允彼僉諧，入聚石渠之書，坐擅鴻都之筆。畢聖人之

能事，曲暢大猷；約《春秋》而謹元，修明舊法。乙其處者三月，上覽以忘疲；勒成書

於一家，官藏而永秘。益注帝心之柬，行聞柄用之求。推相如之文章，坐朝而當大冊；

取公孫之儒雅，作相以繩群臣。豈伊�繹之勤，可滯久賢之業。竊揆妄庸之質，永懷棲

庇之心。緹律已窮，凝寒方凜，冀保和倪之妙，益迎福履之綏。逖跂門牆，卑情不任。

【回潁州呂侍讀遠迎狀〈熙寧三年〉】

右某啟。某此者誤恩擢任，嗟癃病之不堪；危懇力辭，蒙睿慈之垂閔。許從易地，俾養

衰齡。方趨便道之行，適遂過家之樂。敢期雅眷，遠辱惠音。雖瞻款之尚遙，若話言之

已接。傾馳之素，欣感交深。謹奉狀謝。

【與潁州呂侍讀賀冬狀〈熙寧三年〉】

右某啟。伏以七日告期，候天陽之來復；百祥佑德，宜君子之承休。知府侍讀侍郎經濟

嘉謨，論思碩望。宜風撫俗，一方式藉於鎮臨；獻可告猷，三接佇升於近密。屬迎長之

屆旦，當受祉于無疆。傾詠傾勤，敷宣罔既。謹奉狀賀，伏惟照察。謹狀。

【謝張先輩啟〈明道前〉】

早者公步至，伏蒙以七言雅什一篇為贈者。承命之辱，拜賜甚嘉，亟淪心而玩辭，殆驚

魂之去體。伏以秀才〈即先輩〉象輿稟異，廟�連凝姿，服懿行以�朋中，騰藉華而冒

遠。遊聖門而入其閾，洞際天人之交；塞藝圃而漱其芳，獵取菁英之妙。自叨一日之雅，

已服百人之豪，方育賢而在阿，久俟時而�足。第一鄉之品，推月旦之美評；游諸公之

門，有名卿之躧履。而乃過存庸妄之品，曲借交遊之光。采箕斗之虛名，靡責其實；謂

糠秕之無用，偶置於前。特遺夢草之餘妍，ゼ寫《陽春》之雅曲。加華袞之一字，寵示

榮褒；鬻珍┶於九戎，委之非所。矧復警辭�駭，峭格鋒生，挫萬物以揮毫，入無間而

抽秘。蕩蕩默默，而滿坑滿谷，雅韻迭揚；鬱鬱紛紛，而非霧非煙，文章炳發。屬苦中

於清聖，方臥歎於酸�，倏駭無因而至前，不醉為之而強起。病酲都釋，颯若清風之襲

人；糸由繹並輝，永訂至珍之藏衍。顧迫持於歸鞅，慚弗獲于披風。恭佩之私，談非終

悉。

【回發運主客啟】

伏審顯膺寵命，榮總使權，伏惟慶慰。恭以某官才猷經世，問望光朝，資敏議以通微，

竭精誠而濟務。自居漕職，克邁官能。九年之儲，已豐於茂最；三載考績，遽被於陟明。

重膺柬注之求，奚測亨騰之勢。幸依使部，致辱誨函。銘佩欣祈，並交�悃。

【與辛郎中啟〈慶曆二年冬倅滑州〉】

右某此者得請便親，署官近郡。始臨舊府，邈想清風。依聽訟之甘棠，余陰可愛；步飛

觴之月榭，遺址尚存。其如邊鄙多虞，公私並乏，簿書期會，常苦紛紜，尊俎笑談，豈

如疇昔！方茲感誠，遽辱誨存。顧冬律之嚴凝，喜天和之保嗇。佇膺茂渥，以副企翹。

【與呂轉運啟】

伏審顯奉宸恩，入趨天闕。方欣庇賴，遽失於焉依；仍沐謙�，特貽於嘉問。某人珪玉

茂德，棟幹上材，藹清望於朝端，柬乃心於帝眷。列城按俗，喧美政於民謠；會課及期，

走旌賢之召節。鬱去思而雖甚，諒峻陟以非遙。冬序方凝，神襟善嗇。傾祈禱戀，交集

感�。

【答運使啟】

伏審榮膺帝渥，出領漕權。方懷竊�之誠，遽辱誨存之惠。某人廟�連重器，國棟上材，

茂績藹於朝端，嘉猷均於宸柬，果被僉諧之命，實資富庶之謨。攬轡有初，已風行於列

郡；追鋒訊召，即柄用於本朝。矧托公庥，但深久禱。

【賀新發運啟】

伏審榮抱使權，已諧禮上。猥居屬郡，竊庇公庥，方深欣幸之私，遽辱誨存之厚。伏惟

某人才優學古，業茂經時，久妙柬於上心，屢委分于劇任，果疇懿績，亟被陟明。投刃

皆虛，豈足煩於餘地；期年入報，行別迓於寵靈。屬此春和，冀綏福履。欣依禱頌，倍

萬常情。

【與李吉州〈寬〉啟〈慶曆五年冬初到滁州〉】

伏念待罪山城，絕跡人事，敢期音誨，屢以顧存。飲風義以甚高，若話言之方晤。坐麾

千里，矧茂最之已深；入觀四門，佇寵光之休被。冬凝在候，福履惟寧。瞻詠感銘，倍

為誠素。

附：別紙

人至，辱書為誨。承臨郡之暇，體況甚休。鄉郡多幸，得賢侯為立學舍。蒙索鄙文，竊

喜載名廡下，遂不敢辭。筆語粗惡，幸望與伯鎮學士評改而刻石也。冬冷，千萬加愛。

【與許發運啟〈慶曆六年滁州〉】

伏念僻守郡封，殆不通於轍跡；邈瞻風采，缺馳問于興居。恭惟按省之餘，克保粹和之

妙。治朝急士，方渴佇於宏材；漕最淹賢，況已升於美績。即期迅用，以奮遠圖。企頌

之私，縷言非罄。

【又與許發運啟〈慶曆六年春滁州〉】

伏念暌異風徽，屢更年律。河ヂ阻邈，常辱郵音；淮郡僻荒，亦蒙誨問。荷顧存之至厚，

慰艱拙以茲多。此者伏審某人榮被恩俞，近移使節。望行舟而非遠，申良覯以未涯。惟

賢業之素彰，藹勳勤而夙著。佇從公議，別霈寵光；豈此漕輸，可淹傑俊？春陽方盛，

福履惟休。感詠瞻依，交集誠悃。

【上李端明狀】

伏審遠驅旌旆，已及郊圻。和氣所充，與民謳而先浹；余塵可望，欣馬首之獲詹。即遂

攀迎，交深祝詠。某不任激切依歸之至。

【回知郡賀冬狀】

天序欲周，物生伊始。惟君子福綏之吉，順陽和來復之時。即迓寵光，以符善禱；敢祈

隆顧，先辱惠音。荷慰誨之尤多，積感銘而但切。

【與楊太傅狀】

右某伏念畫圻雖邇，遘德末由，幸時接於誨音，良若披於徽采。夫何委瑣，辱此記憐。

春序已暄，神襟善嗇。佇膺茂渥，以副傾祈。

【答李寺丞狀】

早欽秀望，忽枉榮緘。以州部之相望，加門闌之最舊，過形來問，但切中藏。

【答王供奉狀】

乍間清徽，兩蒙芳訊。審憩車之伊始，欣妙嗇以惟和。即奉渥恩，以符瞻禱。

【與鄰郡官狀】

伏念封圻甚密，官守有常，雖傾企德之勤，尚阻披風之便。承屢形于謙顧，常曲示於誨

言。冬序方凝，陽和將動，伏惟為國自重，以副瞻祈。

【答賀赴闕狀】

近蒙朝旨，召赴闕庭。方瀝懇以致辭，敢辱書而為賀。仰承詔眷，但切悚惶。

【謝真州知郡】

伏念幸守陋邦，獲鄰善壤。側聽下車之始，已喧載路之聲。方渴仰於風徽，遽先貽於誨

問。某人材雄通敏，器蘊宏深。撫俗班條，綽聞于餘裕；陟明升最，行被於殊恩。方此

春陽，冀綏福履。禱祈感詠，言述非周。

【謝劉真州】

幸鄰善壤，日孰政聲。雖談笑之靡親，辱誨言之屢及。少浣詹翹之懇，奚勝感愧之私。

行因溢路之謠，入被中台之召。清和始屆，寢寐增休。縷縷之誠，一一奚既。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

